
Aoura che femmo noî? Dovrà ra man,

Che de morte sì ingiusta è ancora immonda

Rezzine sempre, o pù da lê lontan

N'andemmo sin dove l'Eufrate inonda?

Dove per tanti in così ameno cian

Tante ville, e çittæ pasce, e feconda

Gh'è assì per noî. Nostre saran, ro spero,

Ne averemmo a spartì co i Franchi un zero.

Andemmo, e senza vendicâse reste

Questo sangue glorioso, ed innoçente;

Pù se voî avessi comme dovereste

Uña ferma virtù costante, e ardente,

Questa, che estinse, maledetta peste

Ro veo carzœu de l'Italiaña gente,

Con ra sò morte, e con ben giusta peña,

Sareiva spegio a ri âtri d'esta meña.

Vorræ mì mæsmo, se quanto aoura o pœu

L'alto vostro valô vorreî osasse,

Che ancœu per questa man dentro ro cœu

De questo traditô ra peña intrasse.

Così digando, ciù infuriaoù che un bœu

In ra sò stessa furia ognun se trasse.

Arme arme, fremme ro maligno, e insemme

Ra zoventù superba arme arme fremme.

Ra forte man Aletto fra lô gira,

E dentr'i cœu fœugo e venin gh'infonde,

Con ra pazzia, ra sæ dro sangue, e l'ira

Sempre cresce con furia, e se trasfonde;

E comme pæste se dilata, e aggira

Fœu dro campo Italian, e se confonde

Con ri Svizeri, e de là passa, e ancon

Dri Ingreixi infetta tutta ra nazion.

Nè solo per sto caxo, e pe ro danno

Che ne resente ognun, fa che se mœuve

Sta gente, ma per zonta dro malanno

Mesccian re antighe cause a queste nœuve,

Ciamando ro Françeize empio e tiranno,

Fan che l'antigo sdegno se renœuve

E in superbe menaççe a piña bocca

L'odio zà mandan fœura, che trabocca.

Comme quando ro broddo in tra pignatta

Per troppo fœugo s'ingaluzza, e fumma,

E non capindo in lê, dæta uña patta

A ro covercio, và fœura ra scciumma:

Frenâ non pœuran questa gente matta

Quelli pochi che ancon ro vero allumma,

E Tancredi, e Camillo eran lonten,

Ghigærmo, e ri âtri in comandâ sovren.

All'arme corran zà preçpitoxi

Confusi insemme ri añimi feroçi,

E se sentan cantâ versi imperioxi

Sediziose trombe in voxe atroçi:

Che s'arme ro Buglion tutti ansioxi

Crîan de chì, e de lì pedoin veloçi,

E con ra lanza Baldoin fratanto

Se gh'appresenta, e se ghe mette a canto.

